
L-Erbgħa, 16 ta’ Lulju, 2025

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.12 p.m. 

L-Onor. Darren Carabott, President tal-Kumitat, ippresieda.


PREŻENTI

L-Onor. Graham Bencini, l-Onor. Andy Ellul, Segretarju Parlamentari għad-Djalogu Soċjali, l-Onor. Alex Muscat, l-Onor. Amanda Spiteri Grech, u l-Onor. Ramona Attard (sostituta tal-Onor. Glenn Bedingfield, Segretarju Parlamentari għall-Indafa Pubblika) kienu preżenti.


TALBA

L-Iskrivana qalet it-talba.


MINUTI

Il-Minuti tal-Laqgħa Nru 73, li saret fit-18 ta’ Ġunju 2025, ġew ikkonfermati.


INFORMAZZJONI LILL-KUMITAT 

Iċ-Chairman qal li l-ħsieb tal-Kumitat kien li l-eżami tar-rapport tal-Awditur Ġenerali li kien qed jiġi eżaminat, u ċjoè “Evaluating the role of the Malta Film Commission in Promoting the Maltese Film Industry”, kif ukoll tal-kontijiet tal-awtoritajiet statutorji, inkluż organizzazzjonijiet parastatali, li jaqgħu taħt il-Ministeru għat-Turiżmu u l-Ministeru għal Għawdex għas-snin 2020, 2021, 2022, 2023 u 2024,  kien se jieqaf, pendenti r-risposti li kienu għadhom iridu jaslu mill-Ministeru għal Għawdex, mill-Kummissarju tal-Films, mis-Segretarju Permanenti fil-Ministeru għall-Affarijiet Barranin u t-Turiżmu, u mis-Segretarju Permanenti fil-Ministeru għall-Wirt Nazzjonali, l-Arti u l-Gvern Lokali. Huwa appella sabiex it-talba tal-Kumitat li saret lil dawn l-erba’ entitajiet sabiex jipprovdu informazzjoni tiġi rispettata. Fin-nuqqas ta’ dan kien se jkun qed jitlob lill-Kumitat sabiex jittieħdu passi ulterjuri kif jitolbu r-regoli tal-Parlament u l-guidelines tal-istess Kumitat.


RAPPORT TAL-AWDITUR ĠENERALI MAĦRUĠ F’MEJJU 2022 MINISTRY FOR FINANCE AND EMPLOYMENT: AN ANALYSIS ON REVENUE COLLECTION FINANCIAL YEAR 2020 – PREŻENTAZZJONI MILL-UFFIĊĊJU NAZZJONALI TAL-VERIFIKA (Dok. 215)

Il-Kumitat stieden fuq il-Mejda tal-Kumitat lis-Sur Charles Deguara, lis-Sur Noel Camilleri, lis-Sinj. Tanya Mercieca, lis-Sur Stefan Manicolo u lis-Sur Chris Micallef, Awditur Ġenerali, Deputat Awditur Ġenerali, Assistent Awditur Ġenerali, Uffiċjal, u Manager fl-Uffiċċju Nazzjonali tal-Verifika, rispettivament, sabiex jieħdu sehem fid-diskussjoni.

Is-Sur Chris Micallef ta preżentazzjoni lill-Kumitat (Dok. 216) dwar ir-rapport, li fiha għamel riferenza għar-rapport maħruġ mill-Uffiċċju Nazzjonali tal-Verifika An Analysis on Revenue Collection, datat Diċembru 2017 (Dok. 217).

L-Onor. Graham Bencini talab li l-Kummissarju għat-Taxxa u d-Dwana jibgħat lill-Kumitat din l-informazzjoni:

· [bookmark: _Hlk203756350]Statistika dwar il-perċentwali ta’ kumpaniji li mhumiex residenti f’pajjiżna li jużaw il-massimu tat-18-il xahar biex iħallsu t-taxxa (kemm-il darba jkollhom id-Duty on Documents and Transfers (DDT10) exemption)". 

Il-Kumitat qabel li tinbagħat lis-Segretarju Permanenti fil-Ministeru għall-Finanzi, is-Sur Paul Zahra, ittra datata 8 ta’ Awwissu 2020, mibgħuta mis-Sur Alfred Camilleri, dak iż-żmien Segretarju Permanenti fil-Ministeru għall-Finanzi u Servizzi Finanzjari, li tirrigwarda t-triq ‘il quddiem fir-rigward tal-“Uncollectable Arrears of Revenue” (Dok. 146 tat-13-il Leġiżlatura). Flimkien ma’ din il-korrispondenza, is-Sur Zahra kellu jiġi avżat li meta se jkun qed jiġi msejjaħ bħala xhud fir-rigward tar-Rapport tal-Awditur Ġenerali Ministry for Finance and Employment: An Analysis on Revenue Collection Financial Year 2020, din il-korrispondenza kienet se tkun inkluża fid-diskussjoni u kien se jkun qiegħed jiġi mitlub jagħti l-pożizzjoni tiegħu bil-miktub rigward il-kwestjoni.

Iċ-Chairman qal li l-Kumitat kien se jiltaqa’ b’mod informali nhar l-Erbgħa, 23 ta’ Lulju 2025, fit-3.00 p.m. sabiex jiddiskuti l-lista tax-xhieda u t-triq ‘il quddiem għad-diskussjoni dwar dan ir-rapport.

Fl-3.56 p.m. il-Kumitat aġġorna. 

